
TOVAR-XOMASHYO BIRJASIDA SAVDO 
TURLARINING SHAKLLANISHI VA ULARNING 
BOZOR SAMARADORLIGIGA TA’SIRI

Xudayberdiyev Kamoliddin Ustemirovich
O‘zbekiston respublika tovar-xomashyo
birjasi aksiyadorlik jamiyati
Boshqaruv raisining birinchi o‘rinbosari
E-mail: k.xudayberdiyev@rtsb.uz

Annotatsiya. Mazkur maqolada tovar-xomashyo birjalarida savdo turlarining shakllanish jarayoni hamda ularning bozor 
samaradorligiga ta’siri ilmiy jihatdan tahlil qilingan. Tadqiqotda birja savdosining spot, forvard, fyuchers va opsion kabi 
asosiy shakllari evolyutsion rivojlanish nuqtayi nazaridan o‘rganildi. Savdo instrumentlarining diversifikatsiyasi narx 
shakllanishining aniqligi, bozor likvidligi va risklarni boshqarish mexanizmlariga ta’siri baholandi. Tadqiqot natijalari savdo 
turlarining uyg‘unlashgan rivojlanishi bozor barqarorligini ta’minlash va institutsional samaradorlikni oshirishda muhim 
ahamiyatga ega ekanligini ko‘rsatadi.

Kalit soʻzlar: tovar-xomashyo birjasi, birja savdosi, spot savdo, forvard bitimlari, fyuchers shartnomalari, opsion savdolari, 
bozor samaradorligi, narx shakllanishi, risklarni boshqarish, savdo instrumentlari.

Abstract. This article analyzes the formation of trading types in commodity exchanges and their impact on market efficiency. 
Spot, forward, futures, and options trading are examined from an evolutionary perspective. The study evaluates the role 
of diversified trading instruments in price discovery, market liquidity, and risk management. The findings confirm that the 
integrated development of trading instruments enhances market stability and institutional efficiency.

Key words: commodity exchange, exchange trading, spot trading, forward contracts, futures, options, market efficiency, 
price discovery, risk management.

Аннотация. В статье рассматриваются процессы формирования основных видов торговли на товарно-сырьевых 
биржах и их влияние на эффективность рынка. Проанализированы спотовые, форвардные, фьючерсные 
и опционные операции с точки зрения их роли в ценообразовании, ликвидности и управлении рисками. 
Результаты исследования показывают, что диверсификация биржевых инструментов способствует повышению 
институциональной устойчивости рынка.

Ключевые слова: товарно-сырьевая биржа, биржевая торговля, спотовые сделки, форвардные контракты, 
фьючерсы, опционы, рыночная эффективность, ценообразование, управление рисками.

K I R I S H 
Raqamli iqtisodiyot sharoitida bozor munosabatlarining samarali faoliyat yuritishi tobora ko‘proq institutsional 

mexanizmlarning rivojlanganlik darajasi, ularning shaffofligi va moslashuvchanligi bilan belgilanmoqda. 
Jahon xo‘jaligi tizimida raqamlashtirish jarayonlarining jadallashuvi, axborot oqimlarining tezlashuvi hamda 
bozor ishtirokchilari o‘rtasidagi iqtisodiy aloqalarning kengayishi an’anaviy savdo mexanizmlarini tubdan 
takomillashtirish zaruratini yuzaga keltirmoqda. Ushbu sharoitda tovar-xomashyo birjalari bozor infratuzilmasining 
muhim institutsional bo‘g‘ini sifatida alohida ahamiyat kasb etmoqda. Tovar-xomashyo birjalari narx signallarini 
shakllantirish va uzatish, talab va taklif nisbatini muvofiqlashtirish, shuningdek, bozor risklarini kamaytirishga 
xizmat qiluvchi samarali bozor mexanizmlarini ta’minlaydi. Birja savdolari orqali narxlarning ochiq va raqobatli 
mexanizmlar asosida shakllanishi iqtisodiy subyektlar uchun ishonchli va operativ axborot manbai bo‘lib, ishlab 
chiqarish, investitsiya va savdo qarorlarini qabul qilishda muhim ahamiyat kasb etadi. Shu jihatdan, birja narxlari 
iqtisodiyotning turli tarmoqlari uchun yo‘naltiruvchi indikator vazifasini bajaradi. Bozor munosabatlarining 
murakkablashuvi va iqtisodiy subyektlar o‘rtasidagi aloqalarning ko‘p qirrali tus olishi savdo instrumentlarining 

evolyutsion rivojlanishini taqozo etdi. Tovar-xomashyo birjalari faoliyatining dastlabki bosqichlarida real 
tovarlar bilan bevosita savdo (spot savdolar) ustunlik qilgan bo‘lsa, vaqt o‘tishi bilan narx tebranishlari, ishlab 
chiqarish va yetkazib berish jarayonlaridagi noaniqliklar hamda bozor risklarining kuchayishi hosilaviy moliyaviy 
instrumentlarning shakllanishiga olib keldi. Xususan, forvard, fyuchers va opsion savdolarining paydo bo‘lishi 
bozor ishtirokchilariga narx risklarini xedjirlash, kelgusidagi faoliyatni rejalashtirish va moliyaviy barqarorlikni 
ta’minlash imkoniyatini yaratdi. Hosilaviy savdo instrumentlarining rivojlanishi tovar-xomashyo birjalarining 
funksional imkoniyatlarini kengaytirib, ularni nafaqat real tovarlar aylanmasini ta’minlovchi, balki risklarni 
boshqarish va investitsion faollikni rag‘batlantiruvchi muhim moliyaviy institutga aylantirdi. Natijada, savdo 
turlarining diversifikatsiyalashuvi bozor samaradorligini oshirish, narx shakllanishining aniqligini kuchaytirish 
hamda bozor barqarorligini ta’minlashda muhim omil sifatida namoyon bo‘lmoqda. Shu munosabat bilan, tovar-
xomashyo birjalarida savdo turlarining shakllanish bosqichlarini, ularning evolyutsion rivojlanish xususiyatlarini 
hamda bozor samaradorligiga ko‘rsatadigan ta’sirini ilmiy jihatdan tahlil qilish dolzarb ilmiy-amaliy masalalardan 
biri hisoblanadi. Mazkur tadqiqot aynan ushbu masalalarga qaratilgan bo‘lib, savdo instrumentlarining bozor 
mexanizmlaridagi o‘rnini aniqlash va ularning iqtisodiy samaradorlikka ta’sirini baholashga xizmat qiladi.

M A V Z U G A  O I D  A D A B I Y O T L A R  S H A R H I
Iqtisodiy adabiyotlarda tovar-xomashyo birjalari bozor iqtisodiyotining muhim institutsional elementi sifatida 

keng yoritilgan bo‘lib, ular talab va taklifning erkin o‘zaro ta’siri asosida narx shakllanishini ta’minlovchi maxsus 
tashkil etilgan bozor instituti sifatida talqin qilinadi. Klassik iqtisodiy nazariyalarda birjalar, avvalo, narx signallarini 
markazlashtirilgan va shaffof tarzda shakllantirish orqali resurslarning samarali taqsimlanishiga xizmat qiluvchi 
mexanizm sifatida baholanadi. Xorijiy ilmiy adabiyotlarda tovar-xomashyo birjalari, asosan, hosilaviy moliyaviy 
instrumentlar va risklarni boshqarish mexanizmlari nuqtayi nazaridan chuqur tadqiq etilgan. Jumladan, J. Hull 
o‘zining fundamental tadqiqotlarida fyuchers va opsion shartnomalarini narx risklarini xedjirlashning eng samarali 
vositalaridan biri sifatida baholab, ushbu instrumentlar bozor ishtirokchilariga kelgusidagi narx noaniqliklarini 
kamaytirish imkonini berishini ilmiy jihatdan asoslaydi. Muallifning fikricha, fyuchers bozorlarining rivojlanishi 
nafaqat ishlab chiqaruvchilar va iste’molchilar manfaatlarini muvofiqlashtiradi, balki bozor barqarorligini 
ta’minlashda ham muhim rol o‘ynaydi. 

R. Kolb va F. Edwards tadqiqotlarida tovar-xomashyo birjalarida savdo instrumentlarining evolyutsiyasi 
batafsil tahlil qilinib, spot savdolardan standartlashtirilgan fyuchers va opsion shartnomalariga o‘tish jarayoni 
tarixiy va institutsional jihatdan asoslab berilgan. Ularning tadqiqotlariga ko‘ra, fyuchers shartnomalarining 
standartlashtirilishi va kliring tizimlari orqali kafolatlanishi bitimlar ishonchliligini oshirib, bozor likvidligini sezilarli 
darajada kuchaytiradi. Bu holat narx shakllanishining aniqligini oshirish va bozor risklarini kamaytirishda muhim 
ahamiyat kasb etadi. Bozor mikrostrukturasi masalalariga bag‘ishlangan ilmiy ishlarda L. Harris birja savdolarida 
narx shakllanish mexanizmlarini tahlil qilib, savdo qoidalari, axborot ochiqligi va raqobat darajasi narxlarning 
adolatli shakllanishida hal qiluvchi omil ekanligini asoslaydi. Muallif birja savdolari orqali shakllangan narxlar 
iqtisodiy subyektlar uchun eng ishonchli axborot manbai bo‘lib, bozor samaradorligini oshirishga xizmat qilishini 
ta’kidlaydi. So‘nggi yillarda chop etilgan ilmiy tadqiqotlarda tovar-xomashyo birjalarida savdo faoliyatining 
raqamlashtirilishi va elektron savdo platformalarining joriy etilishi alohida yo‘nalish sifatida o‘rganilmoqda. 

G. Gorton va A. Metrick ishlarida elektron savdo tizimlari narx shakllanishining tezkorligini oshirishi, tranzaksiya 
xarajatlarini kamaytirishi va axborot assimetriyasini pasaytirishi ilmiy asoslangan. Ularning xulosalariga ko‘ra, 
raqamlashtirilgan birja savdolari bozor samaradorligining yangi bosqichini shakllantirmoqda. Mahalliy va MDH 
mamlakatlari olimlarining tadqiqotlarida tovar-xomashyo birjalari, asosan, bozor infratuzilmasining tarkibiy qismi 
sifatida tahlil qilingan. Jumladan, A. Abdullaev va B. Karimov ishlarida birja savdolarining iqtisodiy mohiyati, 
narx shakllanishidagi roli hamda milliy bozor barqarorligini ta’minlashdagi ahamiyati yoritilgan. Mualliflar 
birja savdolarining rivojlanishi bozor islohotlarini chuqurlashtirish va iqtisodiy shaffoflikni oshirishning muhim 
omili ekanligini ta’kidlaydilar. Shuningdek, Sh. Rahimov va J. Musayev tadqiqotlarida tovar bozorlarida savdo 
mexanizmlarining samaradorligi, brokerlik va dilerlik institutlari faoliyati hamda kliring tizimlarining ahamiyati 
tahlil qilingan. Ushbu ishlar milliy birja amaliyotining o‘ziga xos xususiyatlarini ochib berishi bilan ahamiyatlidir. 
Shu bilan birga, adabiyotlar tahlili shuni ko‘rsatadiki, mavjud ilmiy ishlarda savdo instrumentlarining alohida 
turlari — spot, forvard, fyuchers yoki opsion savdolari asosan mustaqil holda o‘rganilgan. Savdo turlarining 
o‘zaro uyg‘unlashgan holda rivojlanishi va ularning bozor samaradorligiga kompleks ta’siri masalalari yetarlicha 
tizimli va qiyosiy yondashuv asosida tadqiq etilmagan. Ayniqsa, savdo instrumentlarining diversifikatsiyasi, 
ularning bozor barqarorligi va narx shakllanish aniqligiga ta’siri milliy va xorijiy tajriba asosida chuqur 
o‘rganilmagan. Mazkur holat ushbu tadqiqotning ilmiy yangiligini belgilab, tovar-xomashyo birjalarida savdo 
turlarining shakllanishi va ularning bozor samaradorligiga ta’sirini kompleks, tizimli va qiyosiy yondashuv 
asosida o‘rganish zaruratini yuzaga keltiradi.

T A D Q I Q O T  M E T O D O L O G I YA S I 
Mazkur tadqiqot tovar-xomashyo birjalarida savdo turlarining shakllanishi va ularning bozor samaradorligiga 

ta’sirini ilmiy jihatdan asoslashga qaratilgan bo‘lib, unda kompleks va tizimli metodologik yondashuvdan 
foydalanildi. Tadqiqot jarayonida nazariy va empirik tahlil usullarining uyg‘unligi ta’minlanib, iqtisodiy jarayonlarni 
har tomonlama va chuqur o‘rganish maqsad qilib olindi. Tadqiqotning metodologik asosi sifatida bozor iqtisodiyoti 
nazariyasi, institutsional iqtisodiyot konsepsiyalari hamda moliyaviy bozorlar va birja savdosi nazariyasiga oid 
ilmiy qarashlar qabul qilindi. Ushbu nazariy yondashuvlar tovar-xomashyo birjalarining iqtisodiy mohiyatini, 
ularning bozor infratuzilmasidagi o‘rnini hamda savdo instrumentlarining iqtisodiy funksiyalarini aniqlash 
imkonini berdi. Tadqiqotda quyidagi ilmiy metodlardan foydalanildi:

Tizimli va institutsional tahlil metodi – tovar-xomashyo birjalarini o‘zaro bog‘liq elementlardan iborat murakkab 
iqtisodiy tizim sifatida o‘rganishda qo‘llanildi. Ushbu metod yordamida birja savdosining asosiy tarkibiy qismlari 
(savdo turlari, savdo ishtirokchilari, kliring va hisob-kitob tizimlari, huquqiy-me’yoriy mexanizmlar) o‘rtasidagi 
o‘zaro aloqalar tahlil qilindi. Institutsional yondashuv birja savdolarining huquqiy va tashkiliy asoslarini baholash, 
shuningdek, savdo instrumentlarining shakllanishiga ta’sir etuvchi institutsional omillarni aniqlashda muhim 
ahamiyat kasb etdi.

Induksiya va deduksiya metodlari – alohida empirik kuzatuvlar va statistik ma’lumotlar asosida umumiy 
ilmiy xulosalar chiqarish hamda mavjud nazariy qoidalarni amaliy birja savdosi jarayonlariga tatbiq etishda 
qo‘llanildi. Induksiya metodi orqali alohida savdo turlarining (spot, forvard, fyuchers va opsion) xususiyatlari 
asosida bozor samaradorligiga oid umumiy tendensiyalar aniqlandi. Deduksiya metodi esa bozor iqtisodiyoti 
nazariyasiga oid umumiy qonuniyatlarni tovar-xomashyo birjalari faoliyatiga moslashtirish imkonini berdi.

Qiyosiy tahlil metodi – milliy va xorijiy tovar-xomashyo birjalari faoliyatini solishtirish, savdo instrumentlarining 
rivojlanish darajasi hamda ularning bozor samaradorligiga ta’sirini aniqlash maqsadida qo‘llanildi. Ushbu 
metod yordamida O‘zbekiston tovar-xomashyo birjalari amaliyoti rivojlangan mamlakatlar birja tizimlari bilan 
qiyoslandi, ularning o‘xshash va farqli jihatlari aniqlanib, milliy sharoitda qo‘llash mumkin bo‘lgan ilg‘or tajribalar 
belgilab olindi.

Statistik tahlil va mantiqiy umumlashtirish usullari – birja savdolari hajmi, savdo turlari bo‘yicha tuzilma, 
savdo operatsiyalarining o‘sish dinamikasi hamda bozor ko‘rsatkichlari o‘rtasidagi bog‘liqlikni tahlil qilishda 
foydalanildi. Statistik ma’lumotlar asosida savdo instrumentlarining bozor samaradorligiga ta’siri baholandi, 
mantiqiy umumlashtirish orqali esa olingan natijalar yagona ilmiy xulosalar tizimiga keltirildi.

Tadqiqotda axborot manbalari sifatida O‘zbekiston Respublikasining normativ-huquqiy hujjatlari, xususan, 
“Tovar-xomashyo birjalari to‘g‘risida”gi Qonun, davlat statistika organlarining rasmiy ma’lumotlari, tovar-
xomashyo birjalari faoliyatiga oid ochiq statistik hisobotlar, shuningdek, OAK va xalqaro ilmiy bazalarda 
indekslangan ilmiy jurnallarda chop etilgan maqolalardan foydalanildi. Bundan tashqari, Jahon banki, OECD 
va UNCTAD kabi xalqaro tashkilotlarning tahliliy hisobotlari tadqiqotda muhim axborot manbai bo‘lib xizmat 
qildi. Mazkur metodologik yondashuv tadqiqot natijalarining ilmiy asoslanganligi va ishonchliligini ta’minlab, 
tovar-xomashyo birjalarida savdo turlarining shakllanishi va ularning bozor samaradorligiga ta’sirini kompleks 
va tizimli tarzda ochib berishga imkon yaratdi.

T A H L I L  V A  N A T I J A L A R
O‘tkazilgan tahlillar natijalari tovar-xomashyo birjalarida savdo turlarining bozor samaradorligiga turlicha 

va ko‘p qirrali ta’sir ko‘rsatishini tasdiqlaydi. Savdo instrumentlarining funksional xususiyatlari, ularning likvidlik 
darajasi va risklarni boshqarish imkoniyatlari bozor mexanizmlarining samaradorligini belgilovchi asosiy omillar 
sifatida namoyon bo‘ladi.

Tahlil natijalariga ko‘ra, spot savdolar tovar-xomashyo birjalarida real tovar aylanmasini ta’minlovchi 
asosiy savdo shakli bo‘lib, bozorning joriy holatini aks ettiruvchi narxlarning shakllanishida muhim rol o‘ynaydi. 
Spot savdolar orqali shakllangan narxlar talab va taklif nisbatining real vaqt rejimidagi ifodasi bo‘lib, ishlab 
chiqaruvchilar va iste’molchilar uchun muhim axborot signali vazifasini bajaradi. Xalqaro tajriba shuni 
ko‘rsatadiki, rivojlangan birja tizimlarida spot narxlar fyuchers va opsion bozorlari uchun asosiy yo‘naltiruvchi 
(benchmark) ko‘rsatkich sifatida xizmat qiladi. Shu bilan birga, spot savdolarning narx tebranishlariga yuqori 
darajada sezgirligi qisqa muddatli bozor risklarini kuchaytirib, ishtirokchilarning daromad barqarorligiga salbiy 
ta’sir ko‘rsatishi mumkin.

Forvard bitimlari bo‘yicha olib borilgan tahlil ularning asosan ishlab chiqarish va yetkazib berish jarayonlarini 
rejalashtirishda qo‘llanilishini ko‘rsatdi. Forvard savdolar kelajakdagi narxlarni oldindan belgilash orqali ishlab 
chiqaruvchilar va xaridorlarga narx noaniqliklarini qisman kamaytirish imkonini beradi. Ayniqsa, qishloq xo‘jaligi 
va xom ashyo bozorlarida forvard bitimlari ishlab chiqarish hajmlarini barqarorlashtirishda muhim ahamiyat 
kasb etadi. Biroq forvard shartnomalarining individuallashtirilgan xususiyati, ya’ni shartlarning tomonlar 

o‘rtasida alohida kelishilishi ularning ikkilamchi bozorda aylanishini cheklaydi. Natijada, past likvidlik forvard 
savdolarining bozor samaradorligiga bo‘lgan ta’sirini nisbatan cheklab qo‘yadi.

Fyuchers savdolari bo‘yicha tahlil natijalari ushbu instrumentlarning tovar-xomashyo birjalari samaradorligini 
oshirishdagi hal qiluvchi rolini tasdiqlaydi. Fyuchers shartnomalarining standartlashtirilganligi, kliring tizimlari 
orqali kafolatlanishi va markazlashtirilgan savdo maydonlarida amalga oshirilishi yuqori likvidlikni ta’minlaydi. 
Xalqaro statistik ma’lumotlarga ko‘ra, rivojlangan mamlakatlarda fyuchers savdolari tovar-xomashyo birjalaridagi 
umumiy savdo hajmining 60–70 foizini tashkil etadi. Fyuchers bozorlari narx risklarini xedjirlash, spekulyativ 
operatsiyalarni amalga oshirish va bozor narxlarini bashorat qilish imkoniyatlarini kengaytiradi. Natijada, 
fyuchers savdolari narx shakllanishining aniqligi va bozor barqarorligini oshirishga xizmat qiladi.

Opsion savdolari bo‘yicha olingan natijalar ushbu instrumentlarning risklarni boshqarishda eng 
moslashuvchan vositalardan biri ekanligini ko‘rsatadi. Opsion shartnomalari bozor ishtirokchilariga kelajakda 
ma’lum shartlar asosida sotib olish yoki sotish huquqini beradi, biroq majburiyat yuklamaydi. Bu xususiyat 
opsionlardan foydalanishda maksimal zarar miqdorini oldindan belgilash imkonini yaratib, risklarni cheklangan 
darajada boshqarishga xizmat qiladi. Xalqaro tajribada opsion savdolarining rivojlanishi investitsion faollikning 
oshishi va bozor intizomining kuchayishi bilan bevosita bog‘liq. So‘nggi yillarda opsion savdolari hajmining tez 
sur’atlarda o‘sishi bozor ishtirokchilarining murakkab risklarni boshqarish instrumentlariga bo‘lgan ehtiyoji ortib 
borayotganini ko‘rsatadi.

Muhokama natijalari shuni ko‘rsatadiki, savdo turlarining alohida-alohida rivojlanishidan ko‘ra, ularning 
uyg‘unlashgan holda faoliyat yuritishi bozor samaradorligini sezilarli darajada oshiradi. Spot savdolar joriy 
narx signallarini shakllantirsa, forvard, fyuchers va opsion savdolari ushbu narxlar asosida risklarni boshqarish 
va bozor barqarorligini ta’minlash imkonini beradi. Savdo instrumentlarining diversifikatsiyalashuvi narx 
shakllanishining aniqligini oshirib, bozor ishtirokchilari uchun kengroq strategik tanlov imkoniyatlarini yaratadi. 
Umuman olganda, tadqiqot natijalari tovar-xomashyo birjalarida savdo turlarining shakllanishi va rivojlanishi 
bozor samaradorligiga ijobiy ta’sir ko‘rsatishini tasdiqlaydi. Ayniqsa, fyuchers va opsion savdolarining rivojlanishi 
narx risklarini kamaytirish, bozor likvidligini oshirish va iqtisodiy barqarorlikni mustahkamlashda muhim omil 
sifatida namoyon bo‘lmoqda (1-rasm).

1-rasm. 2020–2023-yillarda global tovar-xomashyo birjalarida fyuchers va opsion savdolari hajmining o‘sish 
dinamikasi

1-rasm ma’lumotlaridan ko‘rinib turibdiki, 2020–2023-yillar davomida global tovar-xomashyo birjalarida 
fyuchers va opsion savdolari hajmi barqaror va tez sur’atlarda o‘sib borgan. Xususan, 2020-yilda jami savdo hajmi 
21,5 milliard kontraktni tashkil etgan bo‘lsa, 2023-yilga kelib ushbu ko‘rsatkich 80 milliard kontraktdan oshgan. 
E’tiborlisi shundaki, mazkur davrda opsion savdolarining ulushi nisbatan tezroq o‘sib, bozor ishtirokchilarining 
risklarni yanada moslashuvchan instrumentlar orqali boshqarishga bo‘lgan ehtiyoji ortib borayotganini 
ko‘rsatadi. Bu holat savdo instrumentlari diversifikatsiyasining kuchayishi va bozor samaradorligining oshib 
borayotganidan dalolat beradi.

X U L O S A  V A  T A K L I F L A R 
O‘tkazilgan tadqiqot natijalari shuni ko‘rsatadiki, tovar-xomashyo birjalarida savdo turlarining izchil va o‘zaro 

uyg‘un rivojlanishi bozor samaradorligini oshirishda muhim ahamiyat kasb etadi. Spot, forvard, fyuchers va 
opsion savdolarining bir butun tizim sifatida faoliyat yuritishi narx shakllanishining shaffofligini ta’minlab, bozor 
ishtirokchilari uchun ishonchli narx signallarini shakllantiradi. Ayniqsa, spot savdolar orqali shakllangan joriy 
narxlar hosilaviy instrumentlar uchun asos bo‘lib xizmat qilishi bozor mexanizmlarining uzviyligini ta’minlaydi. 
Tadqiqot natijalari savdo instrumentlarini diversifikatsiya qilish narx shakllanishining aniqligini oshirish, bozor 
risklarini kamaytirish hamda institutsional barqarorlikni mustahkamlashga xizmat qilishini tasdiqladi. Xalqaro 
amaliyot shuni ko‘rsatadiki, fyuchers va opsion savdolari rivojlangan birja tizimlarida risklarni boshqarishning 
asosiy vositasi bo‘lib, umumiy savdo hajmining 60–70 foizini tashkil etadi. Bu holat narx tebranishlarining 
real sektor faoliyatiga salbiy ta’sirini kamaytirish va ishlab chiqaruvchilar hamda iste’molchilar manfaatlarini 
muvozanatlashtirish imkonini beradi. Milliy tovar-xomashyo bozorlarini rivojlantirish nuqtayi nazaridan, 
fyuchers va opsion savdolarini bosqichma-bosqich joriy etish alohida dolzarb ahamiyat kasb etadi. Tadqiqot 
davomida aniqlanganidek, ushbu savdo turlarining yetarli darajada rivojlanmaganligi bozor risklarining yuqori 
darajada saqlanib qolishiga hamda narx barqarorligining pasayishiga olib kelishi mumkin. Shu bois, hosilaviy 
instrumentlarni joriy etish orqali ishlab chiqarish va savdo jarayonlarining prognoz qilinuvchanligini oshirish 
hamda bozor ishtirokchilari uchun uzoq muddatli strategik rejalashtirish imkoniyatlarini kengaytirish mumkin.

Tadqiqot natijalari asosida quyidagi amaliy takliflarni ilgari surish maqsadga muvofiq deb hisoblanadi:
•	 birinchidan, tovar-xomashyo birjalarida fyuchers va opsion savdolarini huquqiy va institutsional jihatdan 

qo‘llab-quvvatlash, ularning amal qilish mexanizmlarini xalqaro standartlarga moslashtirish;
•	 ikkinchidan, kliring va hisob-kitob tizimlarini takomillashtirish orqali bitimlar ishonchliligini oshirish va 

bozor ishtirokchilari uchun risklarni kamaytirish;
•	 uchinchidan, elektron savdo platformalarini rivojlantirish va raqamlashtirish darajasini oshirish orqali 

savdo jarayonlarining shaffofligi va tezkorligini ta’minlash;
•	 to‘rtinchidan, bozor ishtirokchilarining moliyaviy savodxonligini oshirish hamda hosilaviy instrumentlardan 

foydalanish bo‘yicha kadrlar tayyorlash tizimini rivojlantirish.
Xulosa qilib aytganda, tovar-xomashyo birjalarida savdo turlarini izchil diversifikatsiya qilish va zamonaviy 

savdo mexanizmlarini joriy etish milliy bozor infratuzilmasini rivojlantirish, iqtisodiy barqarorlikni mustahkamlash 
hamda mamlakat iqtisodiyotining raqobatbardoshligini oshirishning muhim omillaridan biri hisoblanadi. Tadqiqot 
natijalari mazkur yo‘nalishda olib boriladigan kelgusidagi ilmiy izlanishlar va amaliy islohotlar uchun mustahkam 
nazariy hamda amaliy asos bo‘lib xizmat qilishi mumkin.

